
Volqa bulqar müsəlman-türk dövləti

Plan:

1. Volqa bulqar dövləti tarixilə bağlı mənbə və ədəbiyyatlar

2. Dövlətin ərazisi, əhalisi və yaranması

3. İslam dinininin qəbulu və onun nəticələri

Ədəbiyyat:

1. Нурутдинов Ф.Г. "Родиноведение", Казань 1997г.
2. Фахрутдинов Р.Т. Очерки по истории Волжской Болгарии. -М., 1984.
3. Аминов А.М. "История татарского народа и Татарстана", Казань 2000г.
4. Генинг В.Ф., Халиков А.Х. Ранние булгары на Волге. -М., 1964.
5. Древнейшие государства Восточной Европы. -М., 2000. Гл. 7.
6. Закиев М.З. Происхождение тюрков и татар. -М., 2003. Гл. II-IV. (Ч. II).
7. Кляшторный С.Г. Россия тюркские народы Евразии // Цивилизация и культура. Вып.2. -М., 1995. -С. 44-49.
8. Кляшторный С.Г. Степные империи Евразии. -СПб., 1994. -С. 220-244.
9. Кляшторный С.Г., Султанов М.И. Государства и народы евразийских степей. Древность и средневековье. -СПб., 2000. С. 134-139.

Volqa bulqar dövləti ilk müsəlman türk dövləti hesab olunur. Lakin Volqa Bulqar dövlətinin inkişaf tarixi bilavasitə dövlətin yaranmasından xeyli əvvələ gedib çıxır. VII əsrdə Azovətrafı və Qara dəniz ətrafı çöllərdə böyük və güclü bulqar tayfalar ittifaqı yarandı. Bulqarları Dulo nəslinin nümayəndələri birləşdirmişdi. Böyük Bulqar xaqanlığı adı altında tarixə düşmüş dövlətin başçısı 632-ci ildə Kubrat xan oldu. Ona güclü mərkəzləşmiş dövlət yaratmaq müəssər oldu. Lakin, əksər erkən orta əsr dövlətlərində olduğu kimi Böyük Bulqar xaqanılğı da yaradıcısının vəfatından az sonra süquta uğrayır. Bulqarlar bir neçə qrupa ayrılırlar. Kubrat xanın kiçik oğlu Asparuxun başçılığı altında bulqarların bir hissəsi qərbə yollanırlar. Onlar aşağı Dunayboyunda yerləşərək buradakı slavyan tayfaları ilə birlikdə paytaxtı Pliska olan Dunay Bulqar dövlətini yaradırlar (681).
Kubrat xanın böyük oğlu Batbay digər bir qrupla Şimali Qafqazda, yəni öz torpaqlarında qalaraq xəzərlərə tabe olurlar. Tədricən bu bulqarları “qara bulqarlar” adlandırırlar. Müasir qaraçayları və balkarları onlarla bağlayırlar. 

Bulqarların üçüncü qrupu Kubrat xanın oğullarından Kotraqın başçılığı altında VIII əsrin sonu – IX əsrin əvvəlində Orta Volqaboyuna köç edirlər. Onları əvvəlki çöl məkanlarını tərk edərək şimal meşə-çöl ərazilərinə köçməyə nəyin vadar etdiyi barədə dəqiq fikir yoxdur. Məsələn, Pletnyova hesab edir ki, bulqarların köçləri yəhudiliyin qəbulu və bununla əlaqədar Xəzər xaqanlığında yaranmış qarışıqlıq olmuşdur. 

Çox güman ki, bulqarlar Volqa və Kama hövzəsinə türkdilli tayfaların konqlemeratı tərkibində gəlmişlər. Onlarla birlikdə barsillər, bələncərlər, savirlər də köçürlər. Yalnız X əsrə dair tarixi mənbələrdə bu tayfalar artıq yeni torpaqda bir qədər başqa adlanırlar: bersula, barəncər, suvar. Suvarlarla bağlı başqa b ir fikir də vardır ki, onlar savirlərlə eynilik təşkil etmirlər. 

Əlbəttə ki, Orta Volqaboyuna qeyd olunan tayfaların tam tərkibdə köç etdiklərini demək doğru olmazdı. Onların xeyli hissəsi, şübhəsiz, əvvəlki yerlərində qalaraq Xəzər xaqanlığının sanballı payını təşkil ediblər. Azovətrafı türk tayfalarının  Orta Volqaboyunda, təxminən Kamanın Volqaya tökülməsindən Samara Lukasına qədər ərazilərə gəlmələri faktı arxeoloji qazıntılarla təsdiqlənir. Dövlətçilik sahəsində müəyyən təcrübələri olan bulqarların gəlişi Orta Volqaboyunda qarışıq tayfa və xalqlar konqlemeratının konsolidasiyası prosesinə güclü təkan verdi. IX əsrin sonunda yaranmış bu dövlət Volqa Bulqarıstanı adını aldı, onu yaradan və başçılıq edən xalq isə Volqa bulqarları adlanmağa başladı. Aydındır ki, Volqa Bulqar dövləti tədricən formalaşmışdır. Bu müxtəlif tayfa knyazlıqlarının birləşməsinin getdiyi, mərkəzi idarə orqanlarının yarandığı kifayət qədər uzun proses olmuşdur. Bu prosesdə bütpərəstlikdən, çox allahlılıqdan təkallahlılığa əsaslanan vahid dinə keçid mühüm yer tuturdu. Bulqarlar üçün belə din VIII-IX əsrlərdə Orta Asiya və Cənubi Qafqazda geniş yayılan islam olur. 

Volqa bulqar dövləti haqda bir sıra mənbələr əsasında məlumat almaq mümkündür. Həmin mənbələrin içərisində Avropa mənbələrini qeyd etmək lazım gəlir. Onlar Böyük bulqar xaqanlığının parçalanması və bulqarların bir hissəsinin Volqa və Kama hövzələrinə köç etmələri barədə məlumat verirlər. Müsəlman mənbələri içərisində Volqa bulqar dövləti haqda ilk məlumat verən müəlliflərdən biri İbn Rustadır ki, özünün “Qiymətli cəvahiratlar” adlı ensiklopediyasında bulqar dövləti, onun ərazisi barədə məlumatlar verir. Volqa bulqarları haqda əl-İstəxri, Mahmud Qaşqari və s. müəlliflər də bəhs etmişlər. Bu müəlliflərin içərisində ibn Fədlanın məlumatları özünün genişliyi və dolğunluğu ilə seçilir. Bu isə onun xəlifə əl-Müqtədir tərəfindən Bulqar dövlətinə göndərilmiş səfirliyin tərkibinə daxil olması ilə bağlı idi. Bulqar dövləti barədə rus mənbələrində də müəyyən məlumatlara rast gəlmək olur.

Volqa Bulqarıstanın ərazisi barədə yazılı mənbələr tam məlumat vermir. Ərəb və fars coğrafiyaçıları bulqar ölkəsini müsəlmanların məskunlaşdıqları aləmin ən şimalında hesab edir və onu Yerin ən ucqar, yeddinci iqlimində yerləşdirirdilər. Onun yerləşməsi barədə ilk dəfə təxminən 903-913-cü illərdə tərtib etdiyi “Qiymətli cəvahiratlar” ensiklopediyasında İbn Rusta verir. O bildirir: “Bulqar torpağı burtasların torpaqları ilə bitişikdir. Bulqarlar Xəzər dənizinə tökülən və İtil adlanan çayın sahilində yaşayırlar…”. Əl-İstəxri və sonrakı müəlliflər Bulqar ölkəsinin cənub-şərq sərhəddi barədə daha konkret informasiya verərək, onu Yaik rayonunda lokalizə edirlər. Bulqarların qərb sərhədlərilə bağlı məlumatlar bir qayda olaraq, slavyanların məskunlaşdıqları torpaqlardan şərqdə olması ilə yekunlaşır. Ölkənin şimal və cənub dəqiq informasiya yoxdur. Bəzi müəlliflər, məsələn, əl-Qaşqari, bulqarların Aşağı Volqada da yaşadıqlarını yazırlar. Volqar Bulqarıstanın sərhədlərini təsvir edən orta əsr müəliflərinin nəyi nəzərdə tutduqlarını müəyyən etmək çətindir. 

Yazılı və arxeoloji mənbələrə əsaslanmaqla müxtəlif müəlliflər Volqa Bulqarıstanın sərhədlərini fərqli şəkildə müəyyənləşdirirlər. Ənənəvi olaraq, hesab olunur ki, Volqa Bulqarıstanın ərazisi Orta Volqaboyunun bir hissəsini: Kamaönü, Kamaarxası və Volqaönü. A.X. Xalikov və Y.P. Kazakov hesab edirlər ki, Bilqarıstanın şimal sərhəddi Kama çayının sağ sahili, qərb Sviyaqa çayı hövzəsi rayonundan, şərq Çistopol-Bilyarsk xətti yaxud Şişma çayı, cənub Samara Qövsü rayonundan keçmişdir. F.Ş. Xuzin şimal sərhəddi kimi Kazanka çayını, cənub – Samara Qövsünü, qərb – Sura çayını, şərq və cənub-şərq – Belaya çayının aşağıları və Ural çayını müəyyən edir. 

Lakin bəzi tədqiqatçılar, məsələn, M. Zəkiyev, Volqa Bulqarıstanın daha böyük əraziyə sahib olması fikrini irəli sürürlər: onlara görə qərb sərhədləri Qədim Rusun sərhədlərilə üstuyğun gəlir, şərq sərhədləri isə İrtış, Ob, Yenisey çayları rayonunda yerləşir, cənub və cənub-şərq sərhədləri isə Xarəzmin və Qafqaz silsiləsinin şimal və şimal-qərb rayonları ilə müəyyənləşir, şimal isə Kara dənizinə gedib çıxır. 

S.A.Yaninanın fikrincə X əsrin sonunda hətta iki müstəqil knyazlıq mövcud idi – biri mərkəzi Bulqarda olan, digəri isə mərkəzi Suvarda olan. Bununla yanaşı numizmatik material-ların öyrənilməsi X əsrin ortalarında yalnız Suvarın Bulqardan siyasi müstəqilliyi haqqında danışmağa, həm də Suvarın Bulqardan asılı olmayan tayfaların xüsusi dövləti olduğunu deməyə imkan verir.
Bununla bağlı X əsr əsərlərində anonim fars coğrafiyaçısının məlumatı maraq doğurur. Hüdud əl-Aləm bulqarlar haqqında: onlar üç qrupdurlar, baxdula iskil və bulqar. Hamısı bir-birilə müharibə vəziyyətindədirlər. Düşmən peyda olanda onlar dostlara çevrilirlər. 
Tarixi mənbələrdə Volqa Bulqar dövlətinin başçısının – Almas xanın ilk dəfə qeydə alınması məhz islamın rəsmi din kimi qəbul olunması ilə bağlı olmuşdur. Bağdad xəlifəsinin səfirliyinin tərkibində 922-ci ildə bu ölkədə olmuş ərəb müəllifi Əhməd ibn-Fədlanın “Qeydlər”ində bu haqda danışılır. 

İş burasında idi ki, Almas xan 921-ci ildə xəlifə əl-Müqtədirə ölkəsində islam qanunlarını bərqərar etməkdə ona kömək edəcək və ölkə əhalisini müsəlman dininə öyrədəcək fəqihin göndərilməsi xahişilə müraciət edir. Xahiş qəbul olunur və 922-ci ilin mayında Susan ər-Rasi başda olmaqla səfirlik Bağdaddan Bulqara gəlir. Əhməd ibn-Fədlan səfirliyin katibi və tərcüməçi idi. Ərəblər Almas xana qiymətli hədiyyələr, o cümlədən, Quran və xəlifənin himayədarlığının rəmzi olan yaşıl bayraq təqdim edirlər. Bir neçə gündən sonra, cümə günü təntənəli ibadət keçirilir: müsəlman ibadətində mühüm mərasim olan cümə xütbəsi oxunur. Almas xan iki aydan sonra ümumbulqar yığıncağı təşkil edərək səfirlərin iştirakı ilə islamın rəsmi şəkildə qəbul olunduğunu bəyan edir. 

İslamın qəbulu yalnız daxili siyasi deyil, həm də xarici siyasi əhəmiyyət daşıyırdı. Almas xan özünün təhlükəli qonşuları, xüsusilə də, xərac ödəməli olduğu Xəzər xaqanlığı ilə mübarizədə qüdrətli Bağdad xəlifəsinin dəstəyini əldə etməyə çalışırdı. Bu ümidlər əsasən özünü doğruldur: gənc dövlətin beynəlxalq mövqeyi möhkəmlənir, müsəlman Şərqi ilə mədəni və dini əlaqələr güclənir. İslam üç əsas səbəbə görə qəbul olunur: eltəbərin (ali hakim) və feodalların hakimiyyətinin möhkəmləndirilməsi; pərakəndə tayfaların vahid dövlətdə qəti olaraq birləşdirilməsinin təmin olunması; Xəzər xaqanlığından asılılığın ləğvi üçün. 

İslamın qəbulu ilə qədim türk yazısı ərəb yazısı ilə əvəzlənir. X əsrin əvvəllərindən bulqar kəndlərində artıq məktəblər vardı. 

İctimai-siyasi quruluş: Erkənfeodal dövləti olan Volqa Bulqarıstanı idarə formasına görə o monarxiya idi. Ali hakimiyyət əmirə (eltəbər) məxsus idi. O, dövlət hakimiyyətinin bütün tərəflərini — qanunverici, icraedici və məhkəmə - öz əlində cəmləşmişdi. Əmir özündə aydın seçilən qrupların olduğu sosial iyerarxiyanın başında dayanırdı: tayfa başçıları və ayrı-ayrı vilayətlərin, şəhərlərin hakimləri ona tabe olurdular. Onlarda öz növbələrində sənətkarlara, tacirlərə, yarımazad kəndlilərə nəzarət edirdilər. 

Almuşun deməli həm də bulqar əyanlarının hakimiyyəti X əsrin birinci yarısında hələ kifayət qədər möhkəm və sabit deyildi. Formal olaraq Almuşa tabe olan tayfalar tez-tez itaət altından çıxırdılar. İbn Fadlan savan tayfa qruplaşmasından bir hissəsinin Almuşun yerdəyişmə ilə bağlı əmrinə tabe olmaqdan imtina etmələri haqqında məlumat verir. Onlar imtina etdilər və iki hissəyə parçalandılar. Bir hissə zəif idi və onların üzərində özünü çar Virıq adlı bir şəxs elan etdi. Almuş təhdid və hədə qorxuya əl atmağa məcbur oldu – kim mənə qarşı gəlsə, onu qılıncdan keçirəcəyəm. Görünür, məhz bu mürəkkəb mühitdə öz mövqeyini möhkəmləndirmək üçün Almuş ərəb xəlifəsi Müqtədirə müraciət etdi və ondan ona qarşı olan çarlardan müdafiə olunmaq üçün istehkamın tikilməsində yardım etməsini xahiş etdi. Bu ifadədə Almuşun düşmənlərinin çox sayda olması haqqında fikir açıq-aydın səslənir. Təbii ki, burada Volqa Bulqariyasının digər artıq xarici düşməni - Almuşun ehtiyat etməli olduğu xəzər çarını unutmaq olmaz.

